Монгол Улсын Их Хурлын 2009 оны хаврын ээлжит чуулганы Нийгмийн бодлого, боловсрол, соёл, шинжлэх ухааны байнгын хорооны 7 дугаар сарын 07-ны өдөр /Мягмар гариг/-ийн хуралдаан 15 цаг 05 минутад Төрийн ордны “А” танхимд  эхлэв.

Байнгын хорооны дарга, УИХ-ын гишүүн Д.Оюунхорол ирц, хэлэлцэх асуудлыг танилцуулж, хуралдааныг даргалав.

Хуралдаанд ирвэл зохих 17 гишүүнээс 12 гишүүн ирж, 70.5 хувийн ирцтэй байв. Үүнд:

Чөлөөтэй: З.Алтай, П.Алтангэрэл, Л.Гүндалай

Өвчтэй: Ө.Энхтүвшин

Тасалсан: Ч.Улаан
Нэг. Агентлаг байгуулах тухай УИХ-ын тогтоолын төсөл /хэлэлцэх эсэх/

Хэлэлцэж буй асуудалтай холбогдуулан Боловсрол, соёл, шинжлэх ухааны сайд Ё.Отгонбаяр, Төрийн нарийн бичгийн дарга Б.Мишигжав, Мэргэжлийн боловсролын газрын дарга Ч.Баасанжав, УИХ-ын Тамгын газрын Эрх зүй, хууль тогтоомжийн хэлтсийн зөвлөх Ж.Бямбаноров, Нийгмийн бодлого, боловсрол, соёл, шинжлэх ухааны байнгын хорооны зөвлөх Р.Эрдэнэтуяа, референт П.Тогоо нарын бүрэлдэхүүнтэй ажлын хэсэг байлцав.

Тогтоолын төслийн талаарх төсөл санаачлагчийн танилцуулгыг Боловсрол, соёл, шинжлэх ухааны сайд Ё.Отгонбаяр танилцуулав.

Төсөл санаачлагчийн илтгэлтэй холбогдуулан УИХ-ын гишүүн Ц.Дашдорж, А.Тлейхан нарын асуусан асуултад Боловсрол, соёл, шинжлэх ухааны сайд Ё.Отгонбаяр хариулж, тайлбар хийв. 

Хэлэлцэж буй асуудалтай холбогдуулан УИХ-ын гишүүн, хууль санаачлагч Ц.Даваасүрэн хуулийн төслийн талаар тайлбарлав. 

Д.Оюунхорол: -Агентлаг байгуулах тухай УИХ-ын тогтоолын төслийг хэлэлцье гэсэн саналыг дэмжиж байгаа гишүүд гараа өргөнө үү.

Гишүүдийн олонхийн саналаар дэмжигдлээ.

Байнгын хорооноос гаргах санал, дүгнэлтийг УИХ-ын гишүүн Ц.Дашдорж УИХ-ын чуулганы нэгдсэн хуралдаанд танилцуулахаар тогтов.

Уг асуудлыг 15 цаг 20 минутад хэлэлцэж дуусав.

Хоёр. Нийгмийн даатгалын сангаас олгох тэтгэвэр, тэтгэмжийн тухай хуульд нэмэлт, өөрчлөлт оруулах тухай, Нийгмийн даатгалын сангаас олгох ажилгүйдлийн тэтгэмжийн тухай хуульд өөрчлөлт оруулах тухай, Нийгмийн даатгалын тухай хуулийг дагаж мөрдөх журмын тухай хууль /хэлэлцэх эсэх/

Хэлэлцэж буй асуудалтай холбогдуулан Нийгмийн хамгаалал, хөдөлмөрийн сайд Т.Ганди, мөн яамны дэд сайд Д.Нямхүү, Стратегийн төлөвлөлтийн газрын дарга Н.Аюуш, Стратегийн төлөвлөлтийн газрын ахлах мэргэжилтэн Л.Мөнхзул, Нийгмийн даатгалын ерөнхий газрын Бодлогын хэрэгжилтийг зохицуулах газрын дарга Ч.Алтанхуяг, УИХ-ын Тамгын газрын Эрх зүй, хууль тогтоомжийн хэлтсийн зөвлөх Н.Тунгалаг, Нийгмийн бодлого, боловсрол, соёл, шинжлэх ухааны байнгын хорооны зөвлөх Р.Эрдэнэтуяа, референт П.Тогоо нарын бүрэлдэхүүнтэй ажлын хэсэг байлцав.

Хуулиудын төслийн талаарх танилцуулгыг Нийгмийн хамгаалал, хөдөлмөрийн сайд Т.Ганди танилцуулав.

Танилцуулгатай холбогдуулан УИХ-ын гишүүн Ц.Дашдорж, Д.Одбаяр нарын асуусан асуултад Нийгмийн хамгаалал, хөдөлмөрийн сайд Т.Гандин хариулж, тайлбар хийв.

Д.Оюунхорол: -Дээрх хуулийн төслийг хэлэлцье гэсэн санал хураалт явуулъя.

Гишүүдийн олонхийн саналаар дэмжигдлээ.

Байнгын хорооноос гарах санал, дүгнэлтийг УИХ-ын гишүүн Д.Оюунхорол УИХ-ын чуулганы нэгдсэн хуралдаанд танилцуулахаар тогтов.

Уг асуудлыг 15 цаг 35 минутад хэлэлцэж дуусав.

Гурав. Чуулганы завсарлагааны хугацаанд Байнгын хорооноос хийх ажлын төлөвлөгөөг батлах тухай

Байнгын хорооны дарга, УИХ-ын дарга Д.Оюунхорол чуулганы завсарлагааны хугацаанд Байнгын хорооны хийх ажлын төлөвлөгөөг товч танилцуулав.

Төлөвлөгөөтэй  Байнгын хорооны гишүүд санал нэгдэв.

Байнгын хорооны 2009 оны 7 дугаар сарын 07-ны өдрийн хуралдааны хэлэлцэх асуудлын дараалалд ороогүй асуудлыг  Нийгмийн хамгаалал, хөдөлмөрийн сайд Т.Ганди хэлэлцэхийг Байнгын хорооны дарга болон гишүүдээс хүсэв.

Д.Оюунхорол: -Эх, хүүхдэд тэтгэмж олгох, хүүхэд, гэр бүлд олгох мөнгөн тусламж үзүүлэх тухай хуульд нэмэлт оруулах тухай хуулийн төслийн хэлэлцэх эсэх асуудлыг Байнгын хорооны хурлаар хэлэлцье гэсэн саналыг дэмжиж байгаа гишүүд гараа өргөнө үү.

Гишүүдийн олонхийн саналаар дэмжигдлээ.

Байнгын хорооны хуралдаан 15 цаг 50 минутад өндөрлөв.

Тэмдэглэлтэй танилцсан:

НИЙГМИЙН БОДЛОГО, БОЛОВСРОЛ,

СОЁЛ, ШИНЖЛЭХ УХААНЫ БАЙНГЫН

ХОРООНЫ ДАРГА

Д.ОЮУНХОРОЛ

Тэмдэглэл хөтөлсөн:

ХУРАЛДААНЫ ТЭМДЭГЛЭЛ

ХӨТЛӨГЧ
Б.БАТГЭРЭЛ

УИХ-ЫН 2009 ОНЫ ХАВРЫН ЭЭЛЖИТ ЧУУЛГАНЫ 

НИЙГМИЙН БОДЛОГО, БОЛОВСРОЛ, СОЁЛ, 

 ШИНЖЛЭХ УХААНЫ БАЙНГЫН  ХОРООНЫ 7 ДУГААР 

САРЫН 07-НЫ ӨДРИЙН ХУРАЛДААНЫ ДЭЛГЭРЭНГҮЙ 

ТЭМДЭГЛЭЛ

Д.Оюунхорол: -Эрхэм гишүүдийн энэ өдрийн амгаланг айлтгая.

Байнгын хорооны хуралдаанд ирвэл зохих 17 гишүүнээс ирсэн 9 гишүүн байна. Ирц 64.7 хувьтай байна. Тийм учраас Байнгын хорооны хуралдаан нээснийг мэдэгдье.

Хэлэлцэх асуудал:

1.Агентлаг байгуулах тухай УИХ-ын тогтоолын  төслийн хэлэлцэх эсэх асуудлыг хэлэлцье.

2.Нийгмийн даатгалын сангаас олгох тэтгэвэр, тэтгэмжийн тухай хуульд нэмэлт, өөрчлөлт оруулах тухай, нийгмийн сангаас олгох ажилгүйдлийн тэтгэмжийн тухай, Нийгмийн даатгалын тухай хуулийг дагаж мөрдөх журмын тухай хуулийн төслийг хэлэлцэх эсэхийг шийдвэрлэх.

3.Чуулганы завсарлагааны хугацаанд Байнгын хорооноос хийх ажлын талаар ярилцана.

Нэгдүгээр асуудлын хүрээнд хэлэлцэх асуудалтай холбогдуулан ажлын хэсгийн гишүүд, хууль санаачлагчид Боловсрол, соёл, шинжлэх ухааны сайд Ё.Отгонбаяр оролцож байна. Энэ хуультай холбогдуулан УИХ-ын гишүүн Ц.Даваасүрэн, Д.Дондог, С.Бямбацогт, З.Алтай, А.Тлейхан, Ё.Отгонбаяр нар хуулийн өргөн барьсан /төслийг санаачилсан гишүүд/.

Ажлын хэсгийн гишүүд:

Б.Мишигжав –Боловсрол, соёл, шинжлэх ухааны яамны Төрийн нарийн бичгийн дарга

Ч.Баасанжав -Мэргэжлийн боловсролын газрын дарга нар ирсэн байна.

Хэлэлцэх асуудлаа дээрх З асуудлаар баталъя. 

-Батлав.

Ё.Отгонбаяр сайд танилцуулга хийнэ.

Ё.Отгонбаяр: -УИХ-ын эрхэм гишүүд ээ. Мэргэжлийн боловсрол, сургалтын тухай хууль 2009 оны 02 дугаар сарын 13-ны өдөр УИХ-аар орж батлагдан гарсан. Энэ хуулийн 8.1-д “Мэргэжлийн боловсрол, сургалтын талаарх төрийн бодлого Засгийн газрын болон Мэргэжлийн боловсрол, сургалтын үндэсний зөвлөлийн шийдвэрийг улсын хэмжээнд хэрэгжүүлэх чиг үүрэг бүхий төрийн захиргааны байгууллага байхаар хуульчилж заасан юм. Энэ байгууллагыг байгуулах асуудлыг Засгийн газрын хуралдаанаар хэлэлцээд, УИХ-ын Засгийн газрын бүрэлдэхүүнд орох, холбогдох өөрчлөлтийг дэмжиж УИХ-д өргөн барихаар шийдвэрлэсэн. Энэ Мэргэжлийн боловсролын газрын төсөв, Засгийн газрын 2009 оны төсөвт суучихсан байгаа. Мэргэжлийн боловсролын сургалтын газар нь Мэргэжлийн боловсрол, сургалтын үндэсний зөвлөлийн ажлын алба байдлаар үйл ажиллагаа явуулахаар заагдсан. Ийм газрын байгуулснаар дээрх газар нь хуулийн хүрээнд улсын хэмжээнд зохион байгуулах, энэ нь мэргэжлийн болон техникийн боловсролын хөгжлийн чиг хандлагыг тодорхойлж төлөвлөх, төрийн өмчийн болон төрийн өмчийн бус мэргэжлийн боловсрол, сургалтын байгууллагыг байгуулах, өөрчлөх, үйл ажиллагааг зогсоох, татан буулгах талаар дүгнэлт гаргах, хөдөлмөрийн зах зээлийн эрэлт, нийлүүлэлтийг судлах, энэ чиглэлээр төрийн болон төрийн бус байгууллагуудтай хамтран ажиллах. Энэ чиглэлийн боловсролын байгууллагын хүний нөөц, суралцагчдын асуудлыг судалж, энэ чиглэлээр хөдөөгийн бодлогыг боловсруулах, хэрэгжүүлэх гэх мэтийн үйл ажиллагаа явуулахаар төлөвлөсөн байгаа юм.

Мэргэжлийн боловсрол, сургалтын газрын тухай Байнгын хорооны хуралдаанаар хэлэлцэж, холбогдох шийдвэрийг гаргаж өгнө үү гэж та бүхнээс хүсэж байна.

Д.Оюунхорол: -Асуулт асуух гишүүн байна уу?

Ц.Дашдорж: -Хоёр, гурван зүйл тодруулъя.

Нэгэнт хууль нь гараад, хуулиараа Мэргэжлийн боловсрол, сургалтын агентлаг байгуулахаар тогтчихсон байгаа юм байна. Энэ дээр мэргэжлийн баримжаа олгох сургалт явуулдаг ямар төсөл, арга хэмжээнүүд /нийт/ хэрэгжиж байдаг юм бэ? Энэ бүхэн чинь энэ агентлагт ямар нэгэн байдлаар хамаарагдах уу? Т.Ганди сайд ирчихсэн байна. Нийгмийн хамгаалал, хөдөлмөрийн яамны дэргэд байгаа мэргэжлийн баримжаа олгох, сургалтын асуудал гээд жил бүр мөнгө төлөвлөөд байдаг. Энэ энд орох уу?

Хоёрдугаарт, хэлэлцэж байгаа асуудалтай холбоогүй юм. Тэгэхдээ ерөнхийдөө дээд боловсролын асуудлаар тодруулъя. Өнөөгийн байгаа хөдөөгийн ядуурал зэрэг нь дээд болосвролтой холбоотой гарч ирж үүсээд байгаа үндсэн асуудал шүү дээ. Тэгэхээр дээд боловсролын тогтолцоог яаж өөрчлөх юм бэ? Мэргэжилтэн бэлтгэдэг тогтолцоог яаж өөрчлөх юм, давхардлыг яаж арилгах юм, дээд сургуулийн стандарт зэргийг яаж цэгцлэх ёстой юм бэ? Зарим шаардлагагүй гэмээр стандартад нийцэхгүй байгаа их, дээд сургуулиудыг хаах бололцоо ямар байдаг юм бэ? Одоо хичээлийн жил дуусаж байгаа энэ үед л үүнийг цэгцлээд авчих бодит бололцоо байгаад байх шиг харагдаж байна. Тийм учраас Боловсролын яамны зүгээс энэ дээр ямар ажил зохицуулж хийж байна вэ?

Ё.Отгонбаяр: -Ц.Дашдорж гишүүний асуултад хариулъя. Хуулийг анх боловсруулж, батлуулж гаргахдаа мэргэжлийн баримжаа олгох сургалт нь нийгмийн хамгаалал, хөдөлмөрийн яамны хүрээнд байхаар бодож бид хуулийн төслийг боловсруулж үзэл, баримтлалыг хийсэн. Яагаад гэвэл яг сургалтын арга зүй, онолтой  холбоотой асуудал нь боловсролын асуудал хариуцсан төрийн захиргааны төв байгууллага дээр, дадлагажуулах мэргэжлийн баримжаа олгох асуудал нь хөдөлмөр эрхлэлтийн асуудал хариуцсан төрийн захирааны төв байгууллага дээр байх ёстой юм гэж үзсэн.

Өөрөөр хэлбэл, төвүүд бол Нийгмийн хамгаалал, хөдөлмөрийн яам дээр, Мэргэжлийн боловсролын газар үндэсний зөвлөлөөр дамжиж /үндэсний зөвлөлд Нийгмийн хамгаалал, хөдөлмөрийн яамны оролцоо бас байгаа/ үүгээр цаашдаа мэргэжлийн боловсролын бодлого нь хэрэгжиж явна гэж үзсэн.

Дээд боловсролын тогтолцоотой холбоотой асуудалд, бид ямар ч гэсэн яаман дээрээ үзэл баримтлалаа боловсруулах ажлын хэсгийг гаргаад, НҮБ-ын Хөгжлийн хөтөлбөрийн шугамаар мэргэжилтэн уриад, үзэл баримтлалын чанартай бичиг баримтуудаа янзалж байна. Гэхдээ зөвхөн бичиг баримтаа хөөцөлдөөд суугаад байгаагүй, би бүрэн эрхийн хугацааг хэрэгжүүлж эхэлснээс хойш 9 дээд боловсролын байгууллагын үйл ажиллагааг зогсоосон.

Ер нь төрийн өмчийн сургуулиудын давхардсан мэргэжлийг цаашдаа элсэлт авахыг нь зогсоох чиг хандлага бариад, энэ жил нэлээн хэдэн сургууль дээр давхардсан мэргэжлүүдийг хаах үйл ажиллагаа эхлүүлсэн байгаа. Энэ ондоо багтаагаад төрийн өмчийн дээд боловсролын байгууллагын бүтэц, зохион байгуулалтын өөрчлөлт хийхээр бэлтгэлийг хангаж байна. Энэ дээр харьяа сургуулиудыг бүтцийн сургууль болгох гэх мэтээр тодорхой хэмжээнд давхардсан мэргэжлүүдийг хаах ийм зүйл хийж байгаа. Яг хичээлийн жилийн эцэст гэж бүрэн үзэхэд хэцүү. Яагаад гэвэл элсэлт авчихсан ангиудыг тухайн сургуультай нь хэлэлцээ хийж байж цаашдаа элсэлтийг нь зогсоохгүй бол орчихсон хүүхдийг төгсгөх процесс явах ёстой гэсэн ийм асуудлууд үүсээд байгаа гэдгийг танд учирлан хэлье.

Ц.Дашдорж: -Ер нь 9 дүгээр сарын 01 гээд хичээлийн шинэ жил эхэлнэ. Энэ үед гэхэд ерөнхийдөө асуудал нэлээн цэгцэрчихсэн байна гэж ойлгож болох уу? Бид түрүүнд нь 4, 5 сард дээд боловсролын асуудал дээр нэлээн зүйлүүдийг яриад байсан. Та ч гэсэн өөрийнхөө зарчмын байр суурийг илэрхийлээд байсан шүү дээ.  9 дүгээр сарын 01-нд шинэ хичээлийн жил эхэлнэ. Энэ үед нэлээн цэгцэрчихсэн, бусад сургуулиудын элсэлт зэргийг зохицуулчихсан байхаар арга хэмжээ авчихсан байна гэж ойлгож болох уу?

Ё.Отгонбаяр: -Ер нь үе шаттай бодлого нь хэрэгжиж байгаа. 9 дүгээр сарын 01-нд өргөс авчихсан юм шиг зүгээр болчихно гэж би хэлж арай чадахгүй байна. Сургуулиудаар стандартын шалгалтууд явж байгаа /мэргэжил, мэргэжлээр нь явж байгаа/. Энэ жилийн оюутны элсэлтийн хяналтын тоог 7 мянгаар бууруулж баталсан. Дээд боловсролын байгууллагууд энэ жил элсэлтийн ерөнхий шалгалтанд 44 мянган хүүхэд орсноос 30 мянга нь л их, дээд сургуульд элсэж орохоор ийм байдалтай. Энэ тоог эрс бууруулж болохгүй байгааг эрхэм гишүүд зөвөөр ойлгоорой. Яагаад гэвэл энэ тоог эрс бууруулчихаар өнөөдөр мэргэжлийн сургалт, үйлдвэрлэлийн төвүүдэд байгаа суудлын тоо эрс нэмэгдээгүй, нэмэгдэж чадаагүй байгаа нөхцөлд энэ тоог хамаагүй бууруулж болохгүй байгаа юм.

Тийм учраас 02 дугаар сард Засгийн газрын хуралдаанаар батлагдсан мэргэжлийн чиглэлүүдээ үндэслээд хяналтын тоог батлахдаа бууруулж баталж өгсөн, батлахдаа бууруулж баталж өгсөн. Тэгэхдээ эрс бууруулж чадаагүй, 30 мянга дээр тогтоосон.

Д.Оюунхорол: -А.Тлейхан.

А.Тлейхан: -Баярлалаа. Засгийн газрын саналтай холбогдуулан Ё.Отгонбаяр сайдаас ганц зүйл асууя.

Боловсролын тухай хуульд нэмэлт оруулах тухай хуулийн төслийг дэмжих боломжгүй гэсэн байна. Бид чинь Боловсролын тухай хуулинд нэмэлт оруулаагүй шүү дээ. Ерөөсөө л төрийн захиргааны тогтоолцоог баталсан бүдүүвчиндээ л нэмэлт оруулъя гэсэн шүү дээ. Гэтэл юун Боловсроын хууль гээд байгаа юм бэ? Дэмжих боломжгүй гэсэн байна. Доод талд нь тогтоолд оруулна гээд байна. Тогтоол нь манай хуульд байгаа шүү дээ. Яагаад ингээд байгаа юм бол. Ямар асуудал байна?

Ё.Отгонбаяр: -А.Тлейхан гишүүний асуултад хариулахад яг тухайн үедээ процедурын чанартай ийм юм болчихсон юм. Хэрвээ, Тлейхан гишүүн та санаж байгаа бол зарим гишүүдийн санаачилсан Мэргэжлийн боловсрол, сургалтын хууль явж байхад /удаашралтай байж байхад/ Боловсролын тухай хуулийн холбогдох заалтад өөрчлөлт оруулахаар /би санаачилсан гишүүдийг шууд нэрлэж чадахгүй байна/ тодорхой тооны гишүүдийн өргөн барьсан хууль Засгийн газарт процедураараа ороод ирсэн байсан. Тэр хооронд Мэргэжлийн боловсрол, сургалтын хууль Их Хурлаар батлагдсан учраас Засгийн газрын хуралдаан дээр хэлэлцэгдэхдээ нэгэнт тухайн хууль нь батлагдсан учраас Боловсролын тухай хуулийн заалтыг дэмжих бололцоогүй гэж үзье. УИХ-ын тогтоолд өөрчлөлт оруулахыг дэмжье гэсэн юм.

Ц.Даваасүрэн: -Санал өгөхөд бид хуулийн төсөл дээр ажиллаж байх үед санал авчихсан юм. Тэр үед ийм төсөл явж байсан. 

Одоогийн Их Хуралд гишүүдийн санаачилж өргөн барьсан төсөл бол Засгийн газрын өгсөн саналын дагуу тэр саналын хоёр дахиар хуулийн төслийг өргөн барьсан байгаа юм.

Д.Оюунхорол: -Өөр асуулттай гишүүн байна уу?

-Алга байна.

Ер нь Мэргэжлийн боловсрол, сургалтын хууль гарсантай холбоотойгоор бие даасан агентлагтай байна. Тэр агентлаг нь Боловсрол, соёл, шинжлэх ухааны яаманд харьяалагдана гээд яам одоогийн боловсруулсан буюу манай Их Хурлын өргөн барьсан төслийн хэлбэрээр агентлаг ойролцоогоор 20 орон тоотой байх юм байна, мэргэжлийн боловсрол, сургалтын газрын төсөв нь ойролцоогоор 171 орчим сая төгрөг байхаар төсөвлөгдсөн юм байна. Энэ төсөв, хөрөнгө мөнгө нь дутагдах зүйл байхгүй. Одоогийн байдлаар төсөвт суусан юм байна. Тийм учраас эрх зүйн хувьд энд хууль, эрх зүйн орчныг бүрдүүлээд энэ асуудлыг шийдвэрлэх нь зүйтэй юм байна гэж Их Хурлын гишүүд санаачлаад энэ төслийг Засгийн газар дэмжээд орж ирсэн.

Тийм учраас санал хураалт явуулъя.

Агентлаг байгуулах тухай УИХ-ын тогтоолын төслийн талаар төсөл санаачлагчдаас асуух асуулт дууссан учраас энэ төслийг дэмжиж байгаа гишүүд УИХ-ын тогтоолын төслийг хэлэлцье гэсэн саналыг дэмжиж байгаа гишүүд гараа өргөнө үү.

Зөвшөөрсөн

Гишүүдийн олонхийн саналаар дэмжигдлээ.

Байнгын хорооны санал, дүгнэлтийг УИХ-ын нэгдсэн хуралдаанд УИХ-ын гишүүн Ц.Дашдорж танилцуулъя.

/Материалаа дэлгэрэнгүй бэлтгээд УИХ-ын чуулганд орохоос өмнө орчихоорой. Танилцуулга дээр нэмэлт материал хэрэгтэй юм байна шүү/.

Хоёрдугаар асуудал. Хэлэлцэх асуудалтай холбогдуулан 

Т.Ганди -Нийгмийн хамгаалал, хөдөлмөрийн сайд

Д.Нямхүү -дэд сайд

Н.Аюуш –Стратегий төлөвлөлтийн газрын дарга

Ч.Алтанхуяг  -Нийгмийн даатгалын газрын ерөнхий газрын дарга нар Байнгын хорооны хуралдаанд оролцож байгааг мэдэгдье.

Хэлэлцэх асуудалтай холбогдуулан танилцуулгыг Нийгмийн хамгаалал, хөдөлмөрийн сайд Т.Ганди танилцуулна.

Т.Ганди: -Эрхэм гишүүдийн энэ өдрийн амар, амгаланг эрье.

Улс оронд эдийн засаг, санхүүгийн бууралт үүссэнтэй холбогдуулан Монгол Улсын Засгийн газраас санхүү, эдийн засгийн хүндэрлийг даван туулах арга хэмжээний төлөвлөгөөг боловсруулсан. Ингээд УИХ-аар 2009 оны 3 дугаар сарын 03-ны өдрийн 22 тоот тогтоолоор батлуулсан билээ. Энэ төлөвлөгөөнд ажлын байрыг нэмэгдүүлэх, бизнесийн идэвхжлийг сайжруулах, хямралд хамгийн эхэнд өртөж байгаа, хүндээр хохирч болох ажилгүй, орлогогүй иргэд, өрх гэр бүлд чиглэсэн оновчтой арга хэмжээг авч хэрэгжүүлэхээр тусгасан.

Төлөвлөгөөг хэрэгжүүлэх үүднээс санхүү, эдийн засгийн хүндрэлийн нөхцөлд ажил олгогч, даатгуулагчийг эрсдлээс хамгаалах, ажил олгогчид учирч байгаа санхүүгийн дарамтыг аль болохоор багасгах, хямралыг хохирол багатайгаар даван туулахын тулд Нийгмийн даатгалын хуулиудын зарим зүйл, заалтыг уян хатан болгох шаардлагатай байгаа юм. Иймд Нийгмийн даатгалын тухай хуулийн 20.2 дахь хэсгийн “шимтгэл төлөгчийн дутуу төлсөн буюу хугацаандаа төлөөгүй шимтгэлийг нөхөн төлүүлж шимтгэлийн дүнгээс хугацаа хэтэрсэн хоног тутамд 0.3 хувийн алданги ноогдуулна” гэснийг “санхүү, эдийн засгийн хүндрэлийн үед ажил олгогчийн төлбөрийн чадвар буурч байгаатай холбогдуулан тэдний санхүүгийн бэрхшээлийг багасгах зорилгоор түр хугацаанд буюу 2011 оны 01 дүгээр сарын 01-ний өдөр хүртэл мөрдөхгүй байхаар Нийгмийн даатгалын хуулийг дагаж мөрдөх журмын тухай хуулийн төслийг боловсруулсан байгаа.

Шимтгэл төлөгчдийн санхүүгийн ачаалал жилд дунджаар 292 сая орчим төгрөгөөр буурах тооцоо гарч байгаа. Харин шимтгэл төлөх орлогоо нуун дарагдуулсан, санаатайгаар бурууулсан тохиолдолд ажил олгогчид ноогдуулдаг алдангийн хэмжээг хэвээр мөрдөх юм. Ингээд энэ хуулийн төслийг Засгийн газрын 2009 оны 6 дугаар сарын 17-ны өдрийн хуралдаанаар хэлэлцэн дэмжиж, УИХ-д өргөн мэдүүлэхээр болсон. Илүү төсвийн ачаалал ирэхгүй, шинээр эх үүсвэр шаардагдахгүй болно.

Т.Ганди: -Бүгдийг нь танилцчих уу, нэг нэгээр нь танилцуулах уу?

Д.Оюунхорол: -Бүгдийг нь танилцуулчих аа.

Т.Ганди: -Дараа нь 1994 онд батлагдсан нийгмийн даатгалын сангаас олгох ажилгүйдлийн тэтгэмжийн тухай хуульд заасны дагуу ажилгүйдлийн даатгалын шимтгэлийг 24 сар, үүнээс сүүлийн 9 сард нь тасралтгүй төлсөн даатгуулагчид ажлын 76 өдөр ажилгүйдлийн тэтгэмж олгож байгаа. Ажилгүйдлийн тэтгэмж олгодог энэ шалгуур үзүүлэлт нь Олон улсын хөдөлмөрийн байгууллагаас зөвлөмж болгодог суурь стандартаас илүү хатуу болзолтой байгаа учраас ажилгүйдлийн тэтгэмжийг өнөөдөр харьцангуй цөөн хүн авч байгаа юм. Ялангуяа өнөөгийн санхүү, эдийн засгийн хүндрэлийн үед ажилгүйдэл өсөж байгаатай харгалзан ажилгүйдлийн тэтгэмж авах болзлыг зөөлрүүлж, хугацааг нь уртасгах замаар ажилгүйдлийн даатгалын сангаас тэтгэмж авах даатгуулагчийн тоог нэмэгдүүлэх шаардлагатай байна.

Иймээс Монгол Улсын Их Хурлын 2009 оны 22 дугаар тогтоолоор баталсан “Эдийн засгийн хямралыг даван туулах” арга хэмжээний төлөвлөгөөг хэрэгжүүлэхтэй  холбогдуулан дээрх хуулийн зүйл, заалтад өөрчлөлт оруулж, тэтгэмж олгох нөхцөлийг нь зөөллөх, хугацааг уртасгахаар энэ хуулийн төсөл боловсруулсан.

Хуулийн төсөл ажилгүйдлийн даатгалын шимтгэлийг нийтдээ 24 сар, үүнээс сүүлийн 6 сар /урьд нь 9 байсан бол/-д нь тасралтгүй төлсөн даатгуулагчид ажилгүйдлийн тэтгэмжийн ажлын 126 өдрөөр тооцон олгох. Даатгуулагч ажилгүйдлийн тэтгэмж авснаас хойш 6 сар шимтгэл төлсний дараа дахин ажилгүйдлийн тэтгэмж авах эрх үүсдэг байхаар өөрчлөлт оруулсан. Ингэснээр даатгуулагч ажилгүйдлийн тэтгэмж авах эрх үүсэхэд шимтгэл төлсөн байх хугацаа 3 сараар буурч, тэтгэмж авах хугацаа 50 өдрөөр нэмэгдэж байгаа юм. Хуулийн төсөл батлагдвал 9 мянган даатгуулагчид ажилгүйдлийн даатгалын сангаас 235 сая төгрөг авах боломжтой болно. 

2009 онд ажилгүйдлийн сан нь 7.5 тэрбум төгрөгийн үлдэгдэлтэй байхаар төсөвлөгдсөн бөгөөд хуулийн өөрчлөлтөөр дээрх нэмэлт хөрөнгө, санхүүгийн нэмэлт ачаалал бий болохгүй гэж үзэж байгаа юм.

Дараагийн  хууль бол, Нийгмийн даатгалын сангаас олгох тэтгэвэр, тэтгэмжийн тухай хуулиар даатгуулагч өөрөө өвчилсөн тохиолдолд хөдөлмөрийн чадвар түр алдсаны тэтгэмж авдаг. Гэр бүлийн өвчтэй гишүүнийг эмнэлэгт сахиж эмчлүүлсэн тохиолдолд тэтгэмж авах эрх үүсдэггүй. Энэ нь гэр бүлийн гишүүдээ өвчлөхөд өрхийн орлого түр болон удаан хугацаагаар буурахад хүргэж байгаа. Ялангуяа 0-5 насны хүүхэд эмнэлэгт хэвтэн эмчлүүлэхэд ихэвчлэн асран сахих хүн шаардлагатай байдгийг харгалзан Монгол Улсын Их Хурлын 2009 оны 22 дугаар тогтоолын 1 дүгээр хавсралтыг үндэслэн өрх гэр бүл эдийн засгийн хямралд хүндээр хохирч болох иргэн, гэр бүлд чиглэсэн оновчтой арга хэмжээг нэмэгдүүлэхээр заасныг үндэслэн нийгмийн даатгалын сангаас олгох тэтгэвэр, тэтгэмжийн тухай хуулинд нэмэлт, өөрчлөлт оруулсан. Энэ хуулийн төслөөр тэтгэмжийн даатгалын шимтгэлийг 3 сараас доошгүй хугацаанд төлсөн даатгуулагч жилдээ 30-аас ихгүй ажлын өдрөөр өвчтөн сахисны тэтгэмж авах эрхтэй болно. Уг тэтгэмжийн хэмжээ олгох журмыг Нийгмийн даатгалын үндэсний  зөвлөл батлахаар тусгасан. 

Жилд дунджаар 140.8 мянган даатгуулагч эх, эцэг, хууль ёсны асран хамгаалагч, өвчтэй хүүхдээ сахиж, тэтгэмжийн даатгалын сангаас 4.9 орчим тэрбум төгрөгийн тэтгэмж авах боломжтой гэж үзлээ. Энэ  хэвтэн эмчлүүлж байгаа, хүүхдээ сахиж байгаа шимтгэл төлөгчдийн судалгааг сүүлийн З жилээр авч үзсэний үндсэн дээр энэ тооцоог гаргасан.

Энэ хөрөнгийг тус сангийн үлдэгдлээс санхүүжүүлнэ. Нэмэлт ачаалал бий болохгүй гэж үзэж байна. Хэлэлцэн шийдвэрлэж өгнө үү. Баярлалаа.

Д.Оюунхорол: -Асуулттай гишүүн байна уу?

Ц.Дашдорж: -Нэг юм тодруулъя. Энэ дээр ийм юм гарч ирээд байна. Хямралын үеийн санхүү, эдийн засгийн хүндрэлийг даван туулахад ямар нэгэн байдлаар нийгмийн даатгалын тэтгэмжийн шинэ төрлийг бий болгох гэж. Энэ үзэл баримтлал дээр тийм байдлаар тусгаад, 0-5 насны хүүхдийг эмнэлэгт сахин эмчлүүлсэн хүмүүст тэтгэмж олгох асуудлыг л гаргаж ирж байна шүү дээ. Зайлшгүй шаардлага байгаа юмуу? Ард нь эдийн засгийн урьдчилсан тооцоо гээд байна л даа. 174 мянган хүн байх юм байна, 4 гаруй тэрбум төгрөг байх юм байна. Тэрийг нь нийгмийн даатгалын үндэсний зөвлөл тогтоох юм байна. Зайлшгүй ийм  шимтгэмжийн шинэ төрөл гаргаж ирэх шаардлага юу байна вэ?

Харин хямралын үеийн асуудал ярих юм бол хоёрдугаар асуудал чинь нэлээн зүй зохистой юм биш үү? Ажилгүйдлийн даатгалын асуудал дээр ингэж анхаарал хандуулах ёстой шүү дээ. Мэдээж, энэ нь эдийн засаг хүндрээд ирэх үед ажилгүйдлийн процесс нэлээн явагдана шүү дээ. Тэр дээр анхаарлаа төвлөрүүлээд үүнийгээ боливол яасан юм бэ?

Хоёрдугаарт, Нийгмийн даатгалын үндэсний зөвлөл тэтгэмжийн хэмжээг тогтооно гэж байна. Ер нь хэн энэ тарифыг тогтоодог юм бэ? Хуучин уламжлалаараа бол Нийгмийн даатгалын үндэсний зөвлөл нь тогтоогоод явж байдаг ийм уламжлал байна уу?

Жишээлбэл, үүнийг ингээд баталлаа гэж бодоход ерөнхийдөө бичиг баримт, ямар журам, ном, цаг хугацаа хамаарсан зүйлүүдийг ямар зохицуулалтаар тусгаж явах ёстой юм бэ? Нийгмийн даатгалын сангийн чөлөөт үлдэгдлээс санхүүжүүлэх гээд бидний өмнө асар том зорилт байгаа шүү дээ. Жишээлбэл, нэрийн дансны тогтолцоонд шилжих гээд нэг асуудал гарч ирж байна. Тэрний мөнгөний эх үүсвэр гэхэд л тэр хүндэрчихсэн байгаа шүү дээ. Дараагийн асуудал, тооцоо зэрэг асуудал дээрээ нэгдмэл нэг тоон ойлголттой болохоос эхлээд асуудал нэлээн байж байдаг. Үүнийг яаж арвижуулах вэ гэдэг асуудал бидний өмнө нэг номерын асуудал болж гарч ирж байдаг. Тэгэхээр тэр нь чөлөөт үлдэгдлээ иймэрхүү зүйлүүдэд зарцуулаад байх юм бол нэрийн дансны тогтолцоондоо шилжих бодит боломж байна уу, үгүй юу?

Т.Ганди: -Ц.Дашдорж гишүүний асуултад хариулъя.

Ажил олгогчид дарамт их ирж байна. Яагаад гэхээр ажил олгогчид маань нийгмийн даатгалын шимтгэл, хүн амын орлогын албан татвар, янз бүрийн татварын давхар ачааллууд бий болж байгаа, улмаар хүнээ цомхотгох, ажлын байраа цомхотгох, ямар нэгэн байдлаар орон тоогоо цөөлөх тийм байдал Статистикийн газраас, Хөдөлмөр, халамж үйлчилгээний газраас 10 хоног тутамд авч байгаа мэдээ ирж байна. Энэ нэлээн сэтгэл түгшээх төвшинд байна.

Үндсэндээ эдийн засгийн бууралтын үеийг тодорхой хугацааны үйлчлэлтэйгээр манайд оргил үе нь үзэгдэнэ гэж эдийн засагчийн тооцоолж байгаагаар авч үзэхэд 2011 он хүртэл гэр бүлд шууд цохилтоор ирэх нь ажлын байраа алдаж байгаа, олон хүүхэдтэй, ядуу, алслагдсан бүс нутгийн, тодорхой орлого байхгүй иргэдийн хувьд их өртөмтгий байгаа юм. Тийм учраас даатгалын сангийн чөлөөт үлдэгдэлд хэтэрхий их ачаалал бий болохгүй гэж үзэж байгаа. Үлдэгдлийн үндсэн дүнтэй харьцуулахад 292 сая төгрөг нь 7 тэрбум гаруй төгрөг үлдэгдэл гэж үзэхэд 7.5 тэрбум төгрөгийг 295 сая төгрөгтэй харьцуулахад даатгалын чөлөөт үлдэгдлийн эрсдэлд хүргэх мөнгө биш гэж бид үзэж байгаа юм. Ийм учраас ажлын байр бий болгож байгаа жижиг аж ахуйн нэгж, байгууллагуудаа тодорхой хугацаанд дэмжье, хүмүүсээ ажлаас битгий халаач, хэрвээ нийгмийн даатгалын шимтгэлээ төлж чадахгүй, нийгмийн даатгалын өрөнд орох юм бол ядаж алданги гэдэг юмыг нь авахгүй, тодорхой хугацаагаар ажил олгогч, жижиг аж ахуйнуудаа дэмжье гэж байгаа юм.

Хоёрдугаарт, олон хүүхэдтэй, орлого багатай, хүүхэд нь байнга өвдөмтгий, хоол тэжээлийн дутагдалтай байгаа иргэдийн төвшин харьцангуйгаар 0-5 насны хүүхдээ харсны тэтгэмжийг олгоё. Ингэснээрээ нийгмийн даатгалын чөлөөт үлдэгдэлд байгаа мөнгө нь тийм эрсдлийн хэмжээнд хүрэхээр юм биш, жижиг хэмжээний дэмжлэг болж байна.

Нөгөө талаас ажилгүйдлийн даатгалын хугацааг уртасгахгүй бол ажилгүйдлийн даатгалыг авах хугацаа нь бага хамрагдаж байгаа нь ажилгүйдлийн даатгалаас хүмүүс мөнгө олж авч чадахгүй байгаа юм. Ийм байдлаар тодорхой хугацааны, яг эрсдэлтэй хэсэг рүүгээ дэмжсэн ийм бодлого явуулъя гэж байгаа юм. Чөлөөт үлдэгдлийн тухай, чөлөөт үлдэгдлийн менежментийг сайжруулах, эдийн засгийн эргэлтэд оруулах, тэтгэврийн сан, даатгалын сангийн тухай үйл ажиллагаанд Засгийн газар дээр, манай яам дээр цомхон ажлын хэсэг байгуулагдаад бид ажиллаж байна. 

Ингээд намрын чуулганаар Байнгын хороотой хамтраад Нийгмийн даатгалын тухай хуулиудад, Тэтгэврийн тухай хуулиудад өөрчлөлтүүд оруулах зорилттой ажиллаж байгаа. Хамгийн гол нь Дэлхийн банк, Азийн хөгжлийн банк, Ebert-ийн сантай экспертүүдийн нөлөөлөлтэй ажиллахгүй бол манайх нэрийн данс буруу, эсхүл эв санааны нэгдлийнх зөв гээд шууд авах бодит бололцоо маань эдийн засгийн хөгжилтэй уялдуулаад шууд шийдэл хийх бололцоо муутай байгаа учраас намрын чуулган хүртэл бид судалгааныхаа ажлыг эрчимжүүлээд хуулин дээр ажиллаж байгаа.

Д.Оюунхорол: -Баярлалаа. 

Т.Ганди: -Нийгмийн даатгалын үндэсний зөвлөл тариф тогтоодог юмуу гэж байна. Хуулиар тогтоож байгаа зүйлүүд байгаа. Жишээлбэл, оршуулгын тэтгэмж, нэг өрхөд олгох халамжийн тэтгэмжийн хэмжээ зэрэг дээр нийгмийн даатгалын үндэсний зөвлөл тогтоогоод явж байгаа.

Д.Оюунхорол: -Байнгын хороо ерөнхийдөө ирсэн хуулийн төсөл дээр танилцуулгаа бэлдсэн, намын бүлгээс бас энэ хуулийн төслийн талаар санал өгсөн л дөө. Нийгмийн даатгалын сангаас олгох тэтгэвэр, тэтгэмжийн тухай хуульд нэмэлт, өөрчлөлт оруулах тухай, нийгмийн даатгалын сангаас олгох ажилгүйдлийн тэтгэмжийн тухай хуульд өөрчлөлт оруулах, нийгмийн даатгалын хуулийг дагаж  мөрдөх тухай хуулийн төсөлтэй танилцаад юу гэж ойлгосон бэ гэвэл энэ бол 2009 оны 7 дугаар сарын 01-нээс 2011 оны 01 дүгээр сарын 01 хүртэл мөрдөхөөр энэ хуулийг Монгол Улсын Засгийн газар өргөн барьсан байгаа. Энэ хоёр жилийн хугацааг эдийн засгийн хямрал нэлээн хүндхэн байх нь, энэ үед өрх гэр бүлд чиглэсэн арга хэмжээ авах нэг хэсэг нь юм гэж үзэж оруулж ирж танилцуулсан.

Тэтгэмжийн даатгалын шимтгэлийг нийтдээ 3-аас доошгүй сар төлсөн эцэг болон эх хууль ёсны асран хамгаалагчид 0-5 насны хүүхдээ эмнэнэлэгт сахин эмчлүүлсэн бол өвчтөн сахисны тэтгэмжийн хуанлид нийтдээ 30 өдрөөс илүүгүй хугацаанд тооцож олгоё гэдэг нь үнэхээр хүн ам руу чиглэсэн, хүүхэд рүү чиглэсэн зөв бодлого юм гэж ойлгож, бид энэ саналыг дэмжиж байгаа.

Хоёрдугаар санал дээр Ц.Дашдорж гишүүн ярьж байна. Ажилгүйдлийн даатгалын шимтгэл ахиухан байвал яасан юм бэ гэж. Нийтдээ 24 сар, үүнээс сүүлийн 9 сар нь тасралтгүй төлсөн даатгуулагчид ажилгүйдлийн тэтгэмж олгох хугацаа, ажлын өдрийн 76 ажлын өдөр байсныг 126 өдөр болгон өөрчлөхөөр оруулж ирж байгаа. Энэ бол эдийн засгийн хямралын эрсдлээс хамгаалах гайгүй сайн санаа юм. Үүнийг эв санааны нэгдлийн зарчмаар олгох юм байна гэсэн ийм ойлголттой байгаа.

Бид эхний удаад эдийн засгийн хямралын хугацааг цаашаа, наашаа гэдгийг тооцож чадахгүй учраас Монгол Улсын Засгийн газрын өргөн барьж оруулж ирсэн байгаа хоёр жилийнх нь хугацаагаар тооцоод, энэ хуулийн төслийг хэлэлцээд явах нь зүйтэй юм гэсэн ийм саналтай байна.

-Өөр асуулт асуух гишүүн байна уу?

Д.Одбаяр: -Дагаж мөрдөх хугацааг 2011 оны 01 дүгээр сарын 01-нээс гэж байна. Тэр бол тодорхой заалтыг түдгэлзүүлж байгаа гэсэн үг шүү дээ. Тийм байх аа? Нийгмийн даатгалын тухай хуулийг дагаж мөрдөх журмын тухай хууль  2011 оны 01 дүгээр сарын 01-нээс дагаж мөрдөнө гэж байна.

Т.Ганди: -2011 оны 01 дүгээр сарын 01 хүртэл.

Д.Одбаяр: -Хаана тийм юм байна? Өөр материал тараасан юм уу?

Т.Ганди: -Үйлчлэх хугацаа нь 2 жил.

Д.Одбаяр: -Өөр материал тараасан юмуу? Энд “..гэснийг 2011 оны 01 дүгээр сарын 01-ний өдрөөс эхлэн дагаж мөрдөнө” гээд.

Д.Оюунхорол: -Засгийн газрын оруулж ирсэн материал дээр тийм алдаа орчихсон юм байна. Яахав, тэгэхдээ энэ ойлгомжтой доо.

Т.Ганди: -Оюунхорол дарга аа, би тайлбарлая. Техникийн алдаа гарсан байна. Эхний Нийгмийн даатгалын тухай хуулийг дагаж мөрдөх журмын тухай хууль ярьж байна. Тийм ээ? Одбаяр гишүүн ээ?

Д.Одбаяр: -Тийм.

Т.Ганди: -Энэ нь алдангийн хэмжээг төлөх нь 2 жилийнхээ хугацаанд зогсчихсон байгаа шүү дээ. Тэгээд алдангийнхаа хэмжээг хэрэгжүүлэх хугацааг 2011 оны 01 дүгээр сарын 01-ний өдрөөс эхлэн хуучин хуулиараа үйлчлээд явна гэсэн үг. Алдангиа авдгаараа л авна. Яг ингэж хийхгүй бол болохгүй юм шиг байна гээд Хууль зүйн яам санал өгсөн юм. Яагаад гэвэл алданги тооцох  хэмжээ нь 2011 оны 01 дүгээр сарын 01 хүртэл тооцохгүй. Тооцох хугацаа нь 2011 оны 01 дүгээр сарын 01-нээс эхлээд хэрэгжээд явах юм.

Д.Оюунхорол: -УИХ-ын чуулганы нэгдсэн хуралдаанаар төслийг хэлэлцэх эсэх асуудлаар санал хураалтаа явуулъя.

Нийгмийн даатгалын сангаас олгох тэтгэвэр, тэтгэмжийн тухай хуульд нэмэлт, өөрчлөлт оруулах, нийгмийн даатгалын сангаас олгох ажилгүйдлийн тэтгэмжийн тухай хуульд нэмэлт, өөрчлөлт оруулах, Нийгмийн даатгалын тухай хуулийг дагаж мөрдөх журмын тухай хуулийн төслийг хэлэлцье гэсэн саналыг дэмжиж байгаа гишүүд гараа өргөнө үү.

Гишүүдийн олонхийн саналаар дэмжигдлээ.

Байнгын хорооны санал, дүгнэлтийг УИХ-ын чуулганы хуралдаанд Д.Оюунхорол танилцуулъя.

Т.Ганди: -Ганц асуудал байна. Би танилцуулъя.

Эх хүүхдэд яг энэ хуулиудтай адилхан урьд нь өргөн баригдаад нэгдүгээр хэлэлцүүлэг нь хийгдчихсэн хууль байгаа юм. Эх хүүхдэд тэтгэмж олгох, хүүхэд, эх, гэр бүлд мөнгөн тусламж үзүүлэх тухай хуульд нэмэлт оруулж байгаа юм. Энэ хууль нь нэгдүгээр зүйл дээрээ Эх хүүхдэд тэтгэмж олгох, хүүхэд, гэр бүлд мөнгөн тусламж үзүүлэх тухай хуульд ийм өөрчлөлтүүдийг нэмж байгаа. Энэ дээр нийгмийн даатгалын  сангаас жирэмсний болон амаржсаны тэтгэмж авах эрх үүсээгүй холбогдох байгууллагын тодорхойлолт, эх хүүхдэд тэтгэмж олгох, хүүхэд, эх, гэр бүлд мөнгөн тусламж үзүүлэх тухай хуулийн 4.4-т “эх жирэмсний” гэсний өмнө “нийгмийн даатгалын сангаас жирэмсний болон амаржсаны тэтгэмж авах эрх үүсээгүй” гэж нэмсүгэй гэсэн ийм хуулийн төсөл байгаа. Яагаад гэвэл давхцаад байгаа юм. Даатгалаас нэг аваад, халамжаас нэг авах зүйл болж байгаа учраас зааглаж өгч байгаа юм. Даатгалд хамрагдсан нь даатгалаасаа аваад, даатгалд хамрагдаагүй нь халамжаасаа авах. Түгээмэл, маш их давхардалтай хуулиудыг цэгцэл гэж Их Хурлаас үүрэг өгсний дагуу бид цэгцэлж оруулж ирж байгаа юм.

Д.Оюунхорол: -Ер нь З дахь хууль бол, манай гишүүд сая анзаарсан байх. Нэлээн ач холбогдол өгөхөөр хуулийн асуудал орж ирж байгаа. Нийгмийн даатгалын шимтгэлийг дутуу төлсөн буюу хугацаанд нь төлөөгүй шимтгэлийг нөхөн төлүүлж шимтгэлийн дүнгээс хугацаа хэтэрсэн хоног тутамд ноль аравны хувийн алданги ноогдуулна гэснийг “хямралын үед ажил олгогчийн төлбөрийн  чадвар буурч байгааг харгалзан түр хугацаанд мөрдөхгүй байхаар оруулж, ажил олгогчийн дарамтыг хөнгөлөх” гэсэн ийм оролдлого хийж байгаа юм билээ. Тийм учраас энэ зөв юм.

Гуравдугаар асуудал. Чуулганы завсарлагаанаар бид юу хийх вэ гэдгээ Их Хуралд гаргаж өгөх юм байна. Бүлэгт гаргаж өгөх юм байна.

Одоо ажлын төлөвлөгөөний хуваарь танилцуулъя.

Т.Ганди: -Дарга аа, эх, хүүхдэд тэтгэмж олгож байгаа нь давхардаад байгаа учраас нэмэлт оруулж байгаа юм. Энэ дээр санал хураалгаж өгнө үү.

Д.Оюунхорол: -Бидэнд наад материал чинь орж ирээгүй байна шүү дээ.

Т.Ганди: -Үгүй ээ, эхний хэлэлцүүлэг нь хийгдчихсэн байхгүй юу. Одоо хоёрдугаар хэлэлцүүлэг нь хийгдэх гэж байгаа юм.

Д.Оюунхорол: -Өнөөдрийн хуралд оруулж ярилцъя гээгүй л дээ.

С.Бямбацогт: -Хуралд ороогүй юм бол яагаад хурлаар хэлэлцэх биш асуудал ороод ирж байгаа юм бэ? Тараагдаагүй материал.

Т.Ганди: -Хэлэлцэх ёстой биш, хэлэлцсэн шүү дээ.

Д.Оюунхорол: -Наадахыг чинь дараагийнхаар оруулъя. Энэ хуулийг хоёр дахь хэлэлцүүлэгт ороход нь зэрэг оруулаад ирье. Одоо наадах чинь гишүүдэд тараагдаагүй.

Т.Ганди: -Нэгдүгээр хэлэлцүүлэг нь хийгдчихсэн, хоёрдугаар хэлэлцүүлгийг нь хийгээд өгөөч гэж байгаа юм. Яагаад гэвэл энэ бусад хуулиудтайгаа авцалдаж байгаа юм. Эрхэм гишүүд ээ. Тийм учраас үүнийг хэлэлцээд өгөөч ээ. Төсвийн тодотголтой холбогдуулж гэж байгаа юм.

Д.Одбаяр: - Материал нь хаана байгаа юм бэ?

Т.Ганди: -4 сард тараагдсан. Эх, хүүхдэд тэтгэмж олгох тухай хууль дээр жирэмсэн эхийн төрөхөөс өмнөх, төрсний дараах амаржсаны дараах тэтгэмж авдаг шүү дээ. Тэр чинь давхцаад яваад байсан юм. Даатгалаас нэг аваад, халамжаас нэг аваад байсныг даатгалтай иргэдийг нь даатгалаас нь авахуулаад, халамжийнхаас авах ёстойг нь халамжаас авахаар зааглаж байгаа юм. Яагаад ингэж оруулж ирэх ёстой вэ гэхээр Их Хурлаас тогтоолоор даалгавар өгсөн шүү дээ. Түгээмэл тархаагдаад байгаа, давхцаад байгаа баахан халамжийн хуулиудыг цэгцэл гэсэн.

С.Бямбацогт: -Саяынх чинь өнөөдрийн хэлэлцэх асуудалд байсан юмуу, байгаагүй юмуу?

Д.Оюунхорол: -Байгаагүй.

С.Бямбацогт: -Байхгүй бол байхгүй асуудал энд яах гэж оруулаад байгаа юм бэ?

Д.Оюунхорол: -Энийг Т.Ганди сайд аа, дараа нь ярьж байгаад материалаа аваад гишүүдэд тараая. Манайд тараагдаагүй байгаа. 

Гурав дахь асуудал дээр чуулганы завсарлагаанаар манай Байнгын хорооны гишүүд ийм ажил хийе гэсэн саналууд ирүүлсэн юм байна. Байнгын хорооны гишүүдээс санал авсан, гадаад, дотоодод томилолтоор ажиллах хугацаа, хуваарийг авч нэгтгэн гаргасан. 

Хоёрдугаарт, холбогдох яамдаас судлан боловсруулах УИХ-ын 2009 оны хаврын чуулганд өргөн мэдүүлэх хууль, бусад шийдвэрийн төслийн нэр хороотой хамтран хийж гүйцэтгэх ажлын талаар, төлөвлөгөөнд тусгах ажлыг зохион байгуулах.

-Байнгын хорооноос УИХ-ын 2009 оны намрын чуулганы хугацаанд хийх ажлын төлөвлөгөөг болосвруулж батлах.

-Төсөл тус бүрээр шаардлагатай гэж үзвэл ажлын хэсэг байгуулан ажиллуулах. Ажлын хэсэг, Байнгын хорооны хуралдааны бэлтгэлийг хангах.

-Байнгын хорооноос хийх хяналт шалгалтын ажлын бэлтгэл хангах, зохион байгуулах, дүн, тайлан гаргаж ажиллах. Байгууллагууд, иргэдээс ирсэн санал, хүсэлтийг барагдуулах. Энэхүү төлөвлөгөөнд хяналт тавьж, гүйцэтгэлийг хангах хэрэгтэй байна.

-Хуулийн төсөл дээр ийм хуулиудын санал орж ирсэн. Та бүхэн сайн анзаараарай.

Нэгд, ажиллах хүч гадаадад гаргах, гадаадаас ажиллах хүч, мэргэжилтэн авах тухай хуульд нэмэлт, өөрчлөлт оруулах тухай. Энэ хуулийн төслийг өргөн барьсан гишүүн нь Л.Гүндалай. Тэгэхдээ үүнийг Л.Гүндалай гишүүн өргөн бариад 2 жил болж байгаа юм билээ. Мөн ийм хууль бас орж ирсэн юм байна. Л.Гүндалай гишүүн Гадаадын иргэний эрх зүйн байдлын тухай хуульд нэмэлт, өөрчлөлт оруулах, Хөдөлмөр эрхлэлтийг дэмжих тухай хуульд нэмэлт, өөрчлөлт оруулах гэсэн хуулийн төслүүдийг давхар оруулж ирж байгаа юм байна. Үүнийг 2 жил шахуу болчихож байгаа хууль учраас бид энэ асуудлыг ярьж байж болъё гэсэн ийм бодолтой байна.

Хоёрдугаарт, олон хүүхэд төрүүлж өсгөсөн эхийг урамшуулах тухай хуулийн төслийг 3 гишүүн өргөн барьсан юм байна. Батбаяр, Р.Гончигдорж, Г.Занданшатар. Энэ хууль эдийн засгийн хямралын үед олон хүүхэд төрүүлж өсгөсөн эхийг урамшуулах асуудлыг одоогийн байгаагаас нэмэх үү, эс нэмэх үү гэдэг асуудал байгаа учраас хэлэлцээд “болно, болохгүй” гэдгээ шийдэж өгье гэж байгаа юм. Байнгын хорооны хуралдаанаар.

Гуравдугаарт, хөдөлмөр эрхлэлтийг дэмжих тухай хуулийн шинэчилсэн найруулга.

Т.Ганди сайд бас нэг юмыг анхаараарай. Ажиллах хүч гадаадад гаргах, гадаадаас ажиллах хүч, мэргэжилтэн авах тухай хуулийн төслийн шинэчилсэн найруулгыг Засгийн газар оруулж ирвэл Л.Гүндалай гишүүний хувилбартай нэгтгэх, эсвэл тэр асуудлаа нэг тал болгохгүй бол хоёр хуулийн төсөл зэрэг яригдаад яваад байгаа ийм хувилбар байна.

Дараа нь, хөдөлмөрийн хөлсний доод хэмжээг шинэчлэх тухай асуудлаар бас асуудал орж ирье гэж байгаа юм байна. Хөдөлмөрийн хөлсний доод хэмжээ 108 байгаа. Үүнийг өөрчлөх.

Тавдугаарт, Хөдөлмөрийн тухай хуульд нэмэлт, өөрчлөлт оруулах тухай асуудлыг багцаар нь Засгийн газраас орж ир гэж байгаа юм байна.

-Эх орны хишиг сангийн тухай хуулиа ярина, 

-Жендерийн эрх, тэгш байдлыг хангах тухай хуулиа ярья гэж байна. Та нарт хууль тарчихсан байгаа учраас амжвал хэлэлцэх эсэхээ бас ярьчихвал болж байгаа юм. Манай гишүүд энэ чиглэлээр гадаад, дотоод яваад юм сонсоод байгаа шүү дээ.

-Гэр бүлийн тухай болон гэр бүлийн хүчирхийлэлтэй тэмцэх тухай хуульд нэмэлт, өөрчлөлт оруулах тухай. Манайх Нийгмийн хамгаалал, хөдөлмөрийн яамтай хамтарсан ажлын хэсгээ байгуулаад, танайх хүмүүсээ оруулаад, Жендерийн хууль, Гэр бүлийн тухай хууль дээр нэмэлт, өөрчлөлт оруулахыг бүгдээрээ багцаар нь ярьчихъя.

-Эрүүл мэндийн тухай хуульд нэмэлт, өөрчлөлт оруулах асуудал орж ирэх юм байна. Энэ дээр Засгийн газар манайхаас илүү анхаарал хандуулж ажиллая гэж байгаа нь Д.Очирбат гишүүн байна. 

-Ариун цэврийн тухай хуулийг бас Д.Очирбат гишүүн хариуцъя гэж байгаа /нэмэлт, өөрчлөлт оруулахыг/. 

-Эм, эмнэлгийн хэрэгслийн хуульд нэмэлт, өөрчлөлт оруулах тухай асуудлыг бас оруулж ирнэ гэж байгаа юм. Ер нь гишүүд өөрсдөө энэ дээр бас саналаа хэлчихмээр байгаа юм. Би ийм, ийм хуулийн ажлын хэсэгт ормоор байна гэдгээ. 

-Донорын тухай хуульд нэмэлт, өөрчлөлт оруулах, 

-Инновацийн тухай хуульд нэмэлт, өөрчлөлт оруулах, 

-Соёлын өвийг хамгаалах тухай хуульд нэмэлт өөрчлөлт оруулах, Соёлын тухай хуульд нэмэлт, өөрчлөлт оруулах гээд хоёр төсөл орж ирж байгаа юм.

-Агентлаг байгуулах тухай энэ асуудлыг өнөөдөр ярьж байгаа. Ийм 17 хуулийг намрын чуулганы дараалалд оруулъя гэсэн байна.

С.Бямбацогт: -Дээр нь Бүсийн нэмэгдэл .

Д.Оюунхорол: -Бүсийн нэмэгдэл чинь манайхаар орох уу, Төрийн байгуулалтын байнгын хороогоор орох уу?

С.Бямбацогт: -Манайхаар орно. Цалин дээр нэмэгдэн, тэтгэвэр, тэтгэмж дээр нэмэгдэнэ.

Д.Оюунхорол: -Тэрийгээ нэр заагаад оруулъя. Юу гэж байлаа?

С.Бямбацогт: -Нийгмийн даатгалын гээд юу билээ?

Д.Оюунхорол: -Бямбацогт гишүүн ээ, тэрийгээ Байнгын хороотой уулзаж байгаад оруулчихаарай. Тэрийг оруулъя. 18 боллоо. Нэмэх санал байна уу?

1.Хяналт шалгалтын ажил дээр ийм ажил байна. Байнгын хороогоор хяналт шалгалтад ажиллах. Их, дээд сургуулиудын тоо, сургалтын чанарын асуудлаар танилцах ажил зохион байгуулж, ажлын хэсэг байгуулж хамтран ажиллана. Уламжлалт энэ ажлаа хийе гэж.

2.Гадаадад ажиллах хүч илгээх төвийн үйл ажиллагаатай танилцах хоёр дахь ажил байна. Энийг Байнгын хорооны гишүүдээс санал ирүүлсэн.

3.Хувийн хэвшлийн эмнэлгүүдийн үйл ажиллагаатай танилцъя гэсэн.

4.Эм, эмийн хэрэгслийн үйлдвэрлэл, эмийн сангуудын үйл ажиллагаатай танилцъя гэсэн ийм дөрвөн хяналт шалгалтын ажлыг явуулъя гэж Байнгын хорооноос үзэж байна.

Уулзалт, ярилцлагын асуудал дээр хууль, УИХ-ын бусад шийдвэрийн төсөл болон салбарын асуудлуудаар яамдуудтай уулзах уулзалт, ярилцлагуудыг тухайн үед нь график  гаргаад зохион байгуулъя гэсэн бодолтой байна.

Судалгаа, шинжилгээний ажил дээр гишүүд бүгд сонгогдсон тойрогтоо ажиллаад, хуультай холбоотой янз бүрийн саналуудаа нэгтгэж ирнэ. Ингээд энийг Байнгын хороон дээрээ нэгтгэн ярилцаад, тусгай төлөвлөгөө нэмж боловсруулна гэсэн иймэрхүү төлөвлөгөөг боловсруулсэн. Энэ төлөвлөгөөг дэмжиж байгаа гишүүд гараа өргөнө үү.

Гишүүдийн олонхийн саналаар дэмжигдлээ.

/Зугаалганд явах гээд нэг амралтын газар мөнгөө төлсөн чинь та нарт зав гарсангүй, бид явсангүй. Нөхөж явъя гээд орхичихсон шүү/.

Д.Одбаяр: -Манай Байнгын хорооны ажил их сайхан явж байна шүү дээ. Т.Ганди сайд нэг юм яриад байна. Тэр нь нөгөө хуулиасаа үлдчихсэн юм байна. Санал хураалт байхгүй юм байна. Та нэмж хэлэлцье гэж санал хураагаад энийг сонсоод эцсийн хэлэлцүүлэгт оруулъя гэвэл явчих юм байна.  Энэ дээр санал хураагаад хэлэлцэх нь зүйтэй гээд бид дэмжчихье /товчхон танилцуулга аваад/.

Д.Оюунхорол: -Бид Даргын зөвлөлийн хурлаар ороод батлагдсан хэлэлцэх асуудлыг хэлэлцдэг л дээ.

Д.Одбаяр: -Бусад гээд явж байгаа юм чинь зүгээр ээ.

Т.Ганди: -Би уншъя. Эх хүүхдэд тэтгэмж олгох, хүүхэд, эх, гэр бүлд мөнгөн тусламж үзүүлэх тухай хуульд нэмэлт, өөрчлөлт оруулах тухай.

1 дүгээр зүйл. Эх хүүхдэд тэтгэмж олгох, хүүхэд, эх, гэр бүлд мөнгөн тусламж үзүүлэх тухай хуульд дор дурдсан агуулга бүхий 6.4.3 дахь заалтыг нэмсүгэй.

6.4.3 дахь заалт нь 6.4.3-ын нийгмийн даатгалын сангаас жирэмсний болон амаржсаны тэтгэмж авах эрх үүсээгүй тухай холбогдох байгууллагын тодорхойлолт.

2 дугаар зүйл дээр нь, эх хүүхдэд тэтгэмж олгох

Д.Одбаяр: -Бусад асуудлын хүрээнд энэ асуудлыг хэлэлцье гэдэг дээр бид гараа өргөнө шүү дээ.

Д.Оюунхорол: -За, бусад асуудлын хүрээнд Эх хүүхдэд тэтгэмж олгох, хүүхэд, эх, гэр бүлд мөнгөн тусламж үзүүлэх тухай хуульд нэмэлт оруулах асуудлыг өнөөдрийн Байнгын хорооны хуралдаанаар хэлэлцье гэж үзэж байгаа гишүүд гараа өргөнө үү.

12

Гишүүдийн олонхийн саналаар дэмжигдлээ.

Энэ асуудлыг шийдвэрлэлээ.

Д.Оюунхорол: -Энэ асуудалтай холбоотой танилцуулгыг Нийгмийн хамгаалал, хөдөлмөрийн сайд Т.Ганди танилцуулна.

Т.Ганди: -Баярлалаа. Эх, хүүхдэд тэтгэмж олгох, хүүхэд, гэр бүлд мөнгөн тусламж үзүүлэх тухай хуулийн 4.4 дэх хэсгийн “эх жирэмсний” гэсний өмнө “нийгмийн даатгалын сангаас жирэмсний болон амаржсаны тэтгэмж авах эрх үүсээгүй” гэж нэмсүгэй гэсэн энэ нэмэлтийг оруулах асуудлыг хэлэлцэж өгөөч ээ. Яагаад гэвэл төрөхөөс өмнөх болон амаржсаны дараах тэтгэмжийг давхардуулж авч байгаа хэсгийг төрөлжүүлж, нийгмийн даатгалын шимтгэл төлж байгаа нь нийгмийн даатгалын сангаас авна, нийгмийн даатгалын шимтгэл төлөөгүй хэсэг нь халамжийн тэтгэмжээс авахаар төрөлжүүлж оруулж ирж байгаа юм.

Д.Оюунхорол: -Асуулттай гишүүн байна уу?

-Алга байна.

Тэгвэл, эх, хүүхдэд тэтгэмж олгох, хүүхэд, эх, гэр бүлд мөнгөн тусламж үзүүлэх тухай хуульд нэмэлт оруулах тухай хуулийн төслийг дэмжиж байгаа гишүүд гараа өргөнө үү.

Зөвшөөрсөн

12

Гишүүдийн олонхийн саналаар дэмжигдлээ.

Хуулийн танилцуулгыг УИХ-ын гишүүн Д.Одбаяр танилцуулна.

-Ганди, ийм юмнуудаа тохироод хурлын өмнө оруулж ирээд өгчихөж бай.

Хуралдаан хаасныг мэдэгдье.

Соронзон хальснаас буулгасан:

ХУРАЛДААНЫ ТЭМДЭГЛЭЛ 

ХӨТЛӨГЧ
Б.БАТГЭРЭЛ

